
	ШИНЭ ЖИЛИЙН ОРОЙ 

	АНХНЫ ЦАС

	 

	Сав саяхан орсон

	Шив шинэхэн цас

	Эх нутгийг бүрхээд

	Их сайхан байна.

	Мөнгөн цасан дээгүүр

	Хөнгөн чаргаар тоглоцгооё.
Уруу газар гулгахдаа
Буруу хазгай явчхалгүй
Хад чулуу мөргөлгүй
Мод бургас шүргэлгүй

	Хун цасан дээгүүрээ

	Тун сайхан наадацгаая.

	1958 он


НУГАС

	 

	Өдрийн бороо

	Арилсны дараа

	Өнгийн солонго

	Аятайхан татлаа.

	 

	Хонхор газарт

	Нуур тогтжээ.

	Хоёулаа очиж

	Нугасаа тавья

	 

	Тунгалагхан усанд

	Тоглоомын нугас

	Тухтайхан сэлэг
Тохитойхон харъя

	 

	Жинхэнэ нугас
Дэргэдээс харчихвал
Жижигхэн нугасыг минь
Дэгдээхийгээ гээд

	 

	Аваад явчхаж
Мэдэх л юм шүү
Анхааралтай л
Тоглох юм шүү

	1958 он

	 


ҮЗЭГ, ИШ, БЭХ ГУРАВ

	 

	I

	Дэвтрийн шугам дагаад
Жирэлзэх юм сан би

	Дээр нь бас үсэг
Жирийлгэх юм сан би гэж
Ишгүй нэг үзэг

	Бишгүй их хүсдэг байж

	Хүчин дутмаг болохоор

	Хүсэл нь биелдэггүй байж.

	 

	II

	Үзгийг дагаад бэхэнд

	Дүрж үзэх сэн би

	Үсэг бичиг зурж

	Хөдөлж байх сан би гэж

	Үзэг бэхгүй иш

	Үнэхээр их хүсдэг байж
Хүчин дутмаг болохоор
Хүсэл нь биелдэггүй байж

	 

	III

	Цэвэрхэн цаасан дээгүүр

	Мөрөө нэг гаргах сан
Цэнхэр өнгөө тодруулж
Мөнөө үзэх сэн би гэж
Үзэг ишгүй бэх
Үнэхээр их хүсдэг байж
Хүчин дутмаг болохоор
Хүсэл нь биелдэггүй байж.

	 

	IV

	Үзэг, иш, бэх гурав
Нэг газар цугларчээ.

	Үнэн хүсэл санаагаа
Нэгд нэггүй зөвлөжээ.

	Үзэг нь ишинд ороод

	Иш нь бэхэнд дүрлээ.

	Хүслийг нь хэн биелүүлэх вэ?

	Хүүхэд та нар л биелүүлнэ.

	1958 он

	 


ХУЛЧГАР ЖААЛ

	 

	Дэлгэр сайхан нутгийн
Цэлгэр сайхан нуурт
Ангир галуу сэлжээ.

	Гангар гангар дуугарчээ.

	Хүү түүнийг сонирхохоор
Дүүтэйгээ очжээ.

	Доошоо хүүг тонгойтол
Дээшээ харсан нэг хүн
Усан дотроос харж гэнэ
Босон харайгаад айж гэнэ.

	Хүү бушуухан харихаар
Дүүтэйгээ буцжээ.

	Нуурын усанд таны
Нүүрийн дүрс харагдсан
Ахиад хоёулаа очоод
Дахиад сайн харъя гэж

	Дүү нь ахаасаа гуйжээ
Хүү дагаад гүйжээ.

	Цэнхэрлэсэн тэр нуурын
Цэлэлзсэн усанд очоод
Хүү тонгойж харвал
Дүүтэйгээ л байлаа.

	Айж боломгүй юманд
Байж ядталаа сандарчээ.

	1958 он

	 


ДЭВТРИЙН АР ДАХЬ ДЭНДЭВ

	 

	Хонх жингэнэн дуугараад
Ангидаа хүүхдүүд орцгоолоо.
Хоёр хоёроороо ширээндээ
Анхааралтай гэгч сууцгаалаа.

	 

	Нийт сурагчдаас багш

	Ганцхан асуулт асуулаа.

	Нэгэн зэрэг тэд

	Гараа өргөн өндөлзлөө!
 

	Арын ширээнд суудаг
Дэндэв гэдэг хүүхэд
Асуулт дөнгөж сонсоод
Дэвтрийнхээ ард нуугдаад

	 

	Намайг дуудах вий гээд
Хажуу тийшээ хялалзлаа.
Навтайж тонгойн суугаад

	Харчих вий гэж гөлөлзлөө.
 

	Багш түүнийг хараад
— Дэндэв! гэж дуудлаа.

	Барьсан дэвтрээ тавиад

	Дэмий л нэг бослоо.

	 

	Саяын миний асуултыг
Тодорхой хариул гэлээ.
Сайн давтаагүй Дэндэв
Толгойгоо баахан иллээ.

	 

	Муу байна Дэндэв гээд

	Багш түүнд хэллээ.

	Муруй хоёрын тоог

	Баал болгоод тавьчихлаа.

	Өчигдөр өдөр тэр

	Тоглоод л явсан юм.

	Өөрийнхөө дийлэх хүүхдийг
Шоглоод байсан юм.

	 

	Заалгасан хичээлээ давт аа гэж
Би зөндөө л хэлсэн юм.
За за гэж хэлчхээд л
Биелүүлэхгүй явсан юм.

	 

	Түүний уршиг нь одоо

	Түрүүч нь ингэж ирлээ гэж
Хамт суудаг найз нь
Харамсан бодож байжээ.

	 

	Бичсэн шүлгийнхээ төгсгөлд

	Нэммээр юм бодогдлоо.

	Бяцхан хайрт дүү нартаа

	Захимаар юм санагдлаа.

	 

	Баттай ойлгоцтой болохын тулд
Цөмөөрөө хичээлээ давтаарай,
Багшийнхаа асуултыг хариулахын тулд

	Цугаараа гараа өргөөрэй.

	 

	Аймхай Дэндэвийн адил

	Аргаа олж ядахдаа

	Дуугүй битгий зогсоорой.
Духаа битгий маажаарай.

	1958 он

	 


ЗУРМУУД

	 

	Хэд хэдэн зурмууд
Хээр уулзсан юм гэнэ лээ.
Хэн нь ажилч болохоо
Хэдүүл сорьсон юм гэнэ лээ.

	 

	Бултаараа нэг нэг нүх

	Бушуухан малтаад орхиё.

	Түрүүлж хэн нь дуусах нь уу?

	Түүндээ баяр хүргэе гэж
 

	Тэгж ярилцаад тохирч гэнэ
Тэнхээ тамираа ч гаргаж гэнэ.
Цугаар цугаараа уралдаж гэнэ.
Цуцахыг мэдэхгүй ажиллаж гэнэ.

	 

	Хойрго залхуу зантай

	Хоцорч үлддэг жамтай

	Нөгөөх л зурам сүүлдэж гэнэ,
Нөхөд нь цөм дуусаж гэнэ.

	 

	Дараагийн нэг өдөр

	Далангийн ард байгаа

	Амттай сайхан зуушийг

	Аль түрүүлсэн нь идье гэж
 

	Тэгж ярилцаад тохирч гэнэ.

	Тэнхээ тамираа ч гаргаж гэнэ.
Цугаар цугаараа уралдаж гэнэ.
Цуцахыг мэдэхгүй гүйлдэж гэнэ.

	 

	Хойрго залхуу зантай

	Хоцорч үлдэх жамтай
Нөгөө зурам маань харин
Нөхдөөсөө түрүүлээд ирчхэж гэнэ.

	1958 он


ЭРВЭЭХЭЙ

	 

	Хамгийн сайхан цэцэг
Хаана байдгийг олох гээд
Эрвээхэй зорин гарчээ.

	Элэн халин нисжээ.

	 

	Замбага, саргай цэцгүүд нь

	Замд нь зөндөө л байж гэнэ.

	Сайхан ягаан цэцгүүд ч

	Салхинд ганхан байж гэнэ.

	 

	Эд бүгд дэмий гээд

	Энэнээс сайхныг олно гээд
Эрвээхэй яваад л байж
Эцэхгүй нисээд л байж

	 

	Явж явчхаад эрвээхэй

	Ядарч бүр эцчихээд
Буцаад нөгөө цэцэг дээрээ
Бууя даа гэж шийдээд

	 

	Дэвэн дэвсээр ирж гэнэ.

	Дээр нь очоод сууж гэнэ.
Намар хэдий нь болчхоод
Найгасан цэцгүүд хатчихаж гэнэ.

	1958 он

	 


ХОЁР БАЛЛУУР

	 

	Дөрвөлжин цагаан баллуурыг
Дөнгөж хоршоонд гарахад нь
Нэрэн, Наран хоёр

	Нэг нэгийг авч л дээ

	 

	Сар болсны дараахан

	Тэр хоёр баллуур

	Бие биетэйгээ уулзаад
Бишгүй юм ярьж л дээ

	 

	— Яагаад та маань ингэхэд
Яг хоршоонд байсан шигээ
Хамаг бие чинь ч хороогүй
Хар хир ч болоогүй вэ? гэж

	Нэн их гайхсан

	Нэрэнгийн баллуур асуув

	 

	— Яах юу байх вэ? дээ
Ямар миний сайных биш

	Авч явдаг эзэн маань
Алдаа мадаггүй бичдэгээс

	Намайг ер хэрэглэдэггүй юм гэж

	Нарангийн баллуур хариулав.

	1958 он


ШИНЭ ЖИЛИЙН ОРОЙ

	 

	Шинэ он

	Шинжлэх ухааны
Оргилд авирагч
Багачууд минь

	Шимт эрдмийг
Оюундаа шингээгч
Баатрууд минь

	Мөнх ногоон

	Модоо чимээд
Баяртай байна уу?

	Энх тайвны

	Дуугаа дуулаад
Урамтай байна уу?
Хөдөлмөр сурлагын
Шинэ оныг чинь
Нээхээр ирлээ

	Хөөрхөн та нартаа
Нэг насыг чинь
Нэмэхээр ирлээ.

	 

	Хуучин он

	Зол жаргалаар
Жигүүр хийсэн
Багачууд минь
Золбоо зоригоор
Сэлүүр хийсэн
Баатрууд минь
Эх орондоо
Тайван сайн

	Суугаарай!

	Эрдэм номдоо
Тавын дүнтэй
Сураарай!

	Хугацаа дууссан
Хуучин он чинь
Буцах боллоо.
Хуран цугласан
Хөөрхөн хүүхдүүд минь
Баяртай!

	 

	Нэг хүүхэд

	Цав цагаан
Цасан өвлийн
Жаврыг сөрсөөр
Цавчим хангайн
Цайдам хөндийн
Холыг туулсаар
Энх тайвны
Буурал өвгөн
Хүрээд ирлээ.
Эрхлэх дуртай
Буман амьтнаа
Дагуулаад ирлээ.
Хүүхэд бүхэн
Өвгөн аавыгаа
Угтаж авъя.
Хүндэт зочноо
Өргөн танхимдаа
Урьж суулгая!

	 

	Өвгөн

	Энх тайван
Өнөр жаргалтай
Дүү нар минь

	Эрдэм соёлын
Өргөн замтай
Хүү нар минь
Ногоон модоо
Хүрээлж байгаад
Тоглоцгоо!
Номхон амьтдаа
Хөтөлж яваад
Наадацгаа!
Өнгөрсөн ондоо
Өндөр амжилт
Олсон шигээ
Шинэ ондоо
Шилдэг бүтээл
Гаргаарай гэж
Азай буурал
Өвгөн аав чинь
Та нарт хүсье
Ариун сайхан
Өнөр жаргалыг
Та нарт ерөөе!

	1958 он

	 


1958 оны хэвлэлийн Хэвлэн нийтлэлийн мэдээлэл

	 

	Д. Содномдорж

	 

	МОНГОЛЫН ЗОХИОЛЧДЫН ХОРОО

	 

	ШИНЭ ЖИЛИЙН ОРОЙ

	 

	Редактор Ч. Лхамсүрэн
Зургийг О. Нямсүрэн

	 

	УЛСЫН ХЭВЛЭЛИЙН ГАЗАР

	Улаанбаатар

	1958

	 

	84 Мон

	С-522

	 

	Хянагч Н. Санжмятав

	 

	Хэвлэлтэд 1958 оны 3 дугаар сарын 20-ны өдөр. 

	Хэвлэсэн тоо 5045 

	хэв. хуудас 1. 

	Цаасны хэмжээ 60X92 1/64

	Б 1832. 

	Зах. №117

	 

	Сүхбаатарын нэрэмжит Хэвлэх үйлдвэр.

	Улаанбаатар. Чойбалсангийн гудамж, 2.

